KINDERTYDSE HERINNERINGE

Met die jaar wat ten einde snel, is ek deur Denis Hirson se uitnemende boek, I remember King Kong (The Boxer) geïnspireer om self so 'n bietjie te onthou

Ek onthou 'n tyd toe 'n mens in Retreat Main Road by KY Ling verbruiksware op 'lay-by' kon koop 

Ek onthou hoe ons elke Sondag ten minste vier keer per dag die vier myl kerk toe en terug gestap het

Ek onthou dat ons woorde soos 'bloedbad' gebruik het omdat ons geglo het Afrikaners sou tot die bitter einde veg om die land in wit hande te hou

Ek onthou die dag toe Gam, die skool se 400m kampioen, gesterf het

Ek onthou hoe my smouspa sy vrugte en groente weggegee het aan enigeen met 'n hartseer verhaal

Ek onthou die smaaklike geur van Maltabella met sterri-melk by my tante se huis in Fairview, Port Elizabeth

Ek onthou die Oog van God-skildery in my grootouers se Montagu huis en hoe dit gevoel het of daardie oog jou oral volg

Ek onthou hoe hulle daardie huis oorkant die Avalon Hotel via die Groepsgebiedewet moes afstaan aan wit mense

Ek onthou dat ek elke Saterdag R 10,00 by my ma gekry het om Main Road toe te gaan en kruideniersware ‘vir die week’ te gaan koop

Ek onthou hoe ons kinders elke aand die manlike Afrikane op pad terug van hul werk af tegemoet gehardloop het om hulle te groet en te spog met ons beperkte kennis van Xhosa: "ebaniklez, boetie?" 

Ek onthou vakansies in Montagu saam met my ouma en tantes, asook die gevoel van algehele verlorenheid in hul Afrikaans en hul Sendingkerk 
Ek onthou die vurige gepreek van 'die broeders' wat sondaars in die kerk en in die 'ope lug' diens aanmoedig om tot bekering te kom

Ek onthou die kere toe 10e Laan teen 'n opponerende straat gespeel en die skeidsregter net voor die einde van die sokkerwedstryd sou verdwyn—om 'n aanval deur die verloorspan vry te spring

Ek onthou die dag toe die oproerpolisie Willie Boy, ons buurman se jong seun, doodgeskiet het 

Ek onthou dat jy geweet het dit is byna Kersfees wanneer die ‘hampers’ en die kiste Koo koeldrank afgelewer en onder die bed gestoor is

Ek onthou die treinritte na Kalkbaai waar families met ronde koekblikke vol toebroodjies en koeksisters onder die geboë koepels in die sand gesit het

Ek onthou die Sondagskoolpieknieks waar die 'susters' eerder blou en pienk oorpakke as swemkostuums gedra het

Ek onthou die treinpredikers van die Kaapse Vlakte wat donder en bliksem met sweet en trane met humor en skertsery vermeng het 

Ek onthou dat broer Janarie die eerste persoon in die kerk was wat ‘n gesang kon praat onder die indruk dat hy sing

Ek onthou hoe ek en my seunsvriende met ons fietse ‘around the peninsula’ gery het, met groot hoeveelhede kos om te verorber

Ek onthou die dag toe my primêre skoolonderwyser 'n bos sleutels deur die lug gegooi het en 'n seun agter my getref het

Ek onthou die woede-gevoelens as leerling wanneer ons op 31 Mei die wit volkslied moes sing en die vlag moes hys 

Ek onthou die dag toe ek Herman Gibbs (Herschelle se pa) die 110 treë sien aflê het 

Ek onthou dat ek Sondagaande honderde 'stout' jong seuns verbonde aan die Ottery Nywerheidskool in kakie-uniforms kerkdienste sien bywoon het

Ek onthou die verpligte stopplek op Sir Lowry’s pass waar jy gekookte eiers en brood uit die gesinsmotor se kattebak sou eet

Ek onthou hoe ek saam met my moeder agterin 'n reddeloos oorvol 'spoorwegbus' op pad na Montagu sou sit, met slegs een passasier in die ruim wit afdeling aan die voorkant

Ek onthou dat ek op my verjaarsdag (29 September) dwarsdeur die Tulbagh-aardbewing geslaap het 

Ek onthou hoe ek saam met ons bure na die Quibel-bioskoop gegaan het om 'n John Wayne fliek te gaan kyk, ten spyte daarvan dat my evangeliese ouers my bioskope streng belet het

Ek onthou hoe die Indiese winkeleienaar in Steenberg gesê het "die kaffir praat Engels"

Ek onthou hoe my pa gereeld met 'n tweedehandse motor opgedaag het en hoe ons almal na buite gehardloop het om die nuutste aankoop te bekyk

Ek onthou daardie lang motorritte na Montagu en die golwende pad wat ver voor jou uitstrek met stoom wat uit die teer styg

Ek onthou dat jy geweet het dit is amper Kersfees wanneer jou pa jou aansê om die mure te 'skuur' sodat hy (alweer) kan verf

